
Með erindi dags. 11. febrúar sl. óskaði umhverfis- og samgöngunefnd Alþingis eftir umsögn 
Veðurstofu Íslands um tillögu til þingsályktunar um áætlun um vernd og orkunýtingu landsvæða, 
332. mál.

Umsögn Veðurstofunnar er sem hér segir:
Veðurstofa Íslands hefur ekki efnislega skoðun á tillögu til þingsályktunar um áætlun um vernd 
og orkunýtingu landsvæða.
Veðurstofan vill engu að síður koma á framfæri áhyggjum sínum varðandi langvarandi skort á 
fjármagni til vöktunar á þeim náttúruauðlindum sem um ræðir, þ.e. vatns-, vind- og 
jarðhitaauðlindunum.
Alþjóðasamfélagið og innlendir lagarammar1 krefjast sífellt aukinnar þekkingar og heildstæðrar 
yfirsýnar yfir vatnsauðlindina sem slíka, fjölbreytta nýtingu hennar, sem og þróun gæða og 
magns auðlindarinnar til lengri tíma, sér í lagi með tilliti til loftslagsbreytinga, skipulags, 
landnotkunar, atvinnuhátta og dreifingar byggðar. Þetta á bæði við um yfirborðsvatn og 
grunnvatn en af sömu ástæðu eru einnig sífellt auknar kröfur um vöktun flóða og þurrka og 
tengdrar náttúruvár, s.s. skriðufalla og ofanflóða.
Vatnamælikerfi Veðurstofunnar er grunnkerfi í vöktun á vatnafari landsins en á rúmum áratug 
hefur fjárveiting til stofnunarinnar til almennrar grunnvöktunar dregist saman um meira en 40%. 
Samtímis hefur umfang samninga við orkufyrirtækin og Orkustofnun um rekstur 
vatnshæðarmæla og veðurstöðva minnkað verulega. Þessum niðurskurði hefur verið mætt með 
fækkun mæla í vatnamæli- og veðurstöðvakerfum landsins og fækkar því sífellt langtímaröðum 
vatns og veðurs sem notaðar eru við grundvallarmat á auðlindunum og breytileika þeirra. Á sama 
tíma skín í gegnum þá tillögu sem send hefur verið til umsagnar að mjög víða vantar grunngögn

1 Má í þessu sambandi nefna lög um stjórn vatnamála (nr. 36/2011) þar sem Veðurstofan gegnir veigamiklu hlutverki 
samkvæmt reglugerð um stjórn vatnamála (nr. 935/2011).

til að taka ákvarðanir um nýtingu eða verndun. Á það hiklaust við um vatnafræði-, vistfræði- og 
veðurtengd gögn.
Breytt samkeppnis- og lagaumhverfi sem rekja má til stjórnsýslulegra ákvarðana og lagasetninga 
á síðastliðnum tveimur áratugum hefur einnig haft mikil áhrif á þróun landskerfis vatnamælinga. 
Fyrst má nefna raforkulög nr. 65/2003 sem hafa áhrif á grundvallarhugmyndafræðina um 
landskerfi vatnamælinga. Með lögunum var komið á samkeppni í viðskiptum með raforku og við 
það breyttist staða orkufyrirtækja á markaði. Þar með varð samdráttur í kostun þeirra á 
almennum grunnrannsóknum á vatnafari á svæðum þar sem þau hafa ekki beinan ávinning af. 
Þetta hefur enn fækkað mælum í rekstri hjá Veðurstofunni og minnkað hagkvæmni reksturs 
heildarkerfisins innan stofnunarinnar og yfirsýn yfir vatnsauðlindina.
Núverandi kostnaðarskiptingu reksturs stórs hluta vatnamælikerfisins má í stórum dráttum lýsa 
þannig að Orkustofnun kostar þá mæla sem tengjast mögulegum framtíðarvirkjunum, 
orkufyrirtæki (m.a. Landsvirkjun) kosta mælingar á þeim svæðum þar sem viðkomandi aðilar 
hafa rannsóknar- og/eða virkjanaleyfi og Veðurstofan stendur að mælingum vegna 
grunnrannsókna á vatnsauðlindinni, þar á meðal mati á flóðum og þurrðum, umhverfisþáttum og 
langtímabreytingum vegna loftslagsbreytinga. Ljóst er að afgreiðsla þeirrar tillögu til 
þingsályktunar um áætlun um vernd og orkunýtingu landsvæða sem nú er í umsagnarferli getur 
haft veruleg áhrif á rekstur vatnamælikerfisins til framtíðar þar sem bæði Orkustofnun og 
orkufyrirtæki munu hætta vatnamælingum í þeim vatnsföllum sem flokkast í verndarflokk.
Því er nauðsynlegt að umhverfis-, orku- og loftslagsráðuneytið stuðli að raunhæfum 
rekstri skilgreinds vatnamælikerfis svo að nauðsynleg yfirsýn og þekking yfir 
vatnsauðlindina sé til staðar. Hluti af því er að standa straum af auknum kostnaði 
komi til breytinga vegna stjórnsýslulegra ákvarðana, t.d. með færslu vatnsfalla úr 
bið- og nýtingarflokki yfir í verndarflokk. Í umræddri tillögu til þingsályktunar á það 
t.d. við um margar af stærri jökulám landsins. Þessi vatnsföll krefjast vöktunar vegna 
mögulegra flóða, en rennslisraðir þeirra eru ekki síður nauðsynlegar fyrir raunhæfa 
vöktun vatnafars landsins, mat á afleiðingum loftslagsbreytinga á vatnafar, auk 
vinnslu hættumats vegna flóða.
Raforkulögin og tengd lög um rannsóknir og nýtingu á auðlindum í jörðu (nr. 57/1998) hafa 
einnig haft bein áhrif á landskerfi vatnamælinga. Kaup og sala gagna er tengjast úthlutun 
rannsóknarleyfa getur valdið því að mikilvægar langtímarennslisraðir tapast þar sem ábyrgð á 
varðveislu og aðgengi að gögnunum er ekki ljós, sér í lagi ef forsendur rannsókna og/eða 
virkjanahugmynda breytast. Ágætis dæmi um þetta er rekstur vatnshæðarmæla á 
Skaftársvæðinu. Landsvirkjun rannsakaði svæðið með tilliti til vatnsaflsvirkjana í mörg ár þar til 
Suðurorka fékk rannsóknarleyfið og keypti gögnin af Landsvirkjun. Suðurorka fékk leyfi frá 
Orkustofnun til að fresta rannsóknum á svæðinu vegna tafa við útfærslu 3. áfanga 
rammaáætlunar og sagði upp samningum um rekstur vatnshæðarmæla á svæðinu. Síðan þá 
hefur rekstur stórs og mjög mikilvægs mælikerfis á viðkvæmu landsvæði verið í uppnámi þar sem 
enginn annar hefur haft ábyrgð né fjármuni til að reka kerfið.

Veðurstofan telur mikilvægt að í löggjöfinni, eða úrfærslu á henni, verði endurskoðunarákvæði á 
virkjanaleyfum um vöktun vatnsfalla eftir virkjun svo að skilyrt sé að langtímaraðir rennslis, 
aurburðar og hugsanlega annarra eðlis-, efna- og líffræðilegra þátta varðveitist fyrir bæði virkjað 
vatnsfall og fyrir skilgreind óvirkjuð samanburðarvatnsföll á kostnað virkjunaraðila. Þar væri 
eðlilegt að Veðurstofan og Umhverfisstofnun hafi a.m.k. umsagnarrétt að slíkum 
vöktunaráætlunum.
Þó að úthlutun rannsóknar- og virkjanaleyfa snúi ekki beint að þeirri tillögu sem hér 
er til umsagnar er nauðsynlegt að farvegur þessara leyfisveitinga og ábyrgð, 
fjármögnun og aðgangur að gæðavottuðum gögnum sem safnað er vegna mögulegrar 
nýtingar sé tryggður til framtíðar fyrir skilgreint grunnkerfi vöktunar vatnsfalla 
landsins.

Veðurmælingar og þar með mælingar á vindi er gerðar á aðeins öðrum forsendum en 
vatnamælingar. Á grundvelli þeirra og veðurlÍkangerðar hefur verið unninn vindatlas fyrir landið. 
Brýnt er að endurnýja þessa vinnu og bæta einnig í staðbundnar mælingar á vindi á líklegum 
nýtingarsvæðum framtíðar. Því er einnig nauðsynlegt að bæta fjármagni til almennra 
mælinga og líkangerðar á vindauðlindinni en nýting hennar getur í framtíðinni orðið 
veruleg umfram það sem lagt er til í umræddri tillögu til þingsályktunar.

Virðingarfyllst,

Árni Snorrason
forstjóri VÍ

